შესავალი

შრომის უსაფრთხოებისა და ჯანმრთელობის დაცვის კუთხით ევროკავშირის კანონმდებლობა მოიცავს მინიმალურ მოთხოვნებს, რომელიც ჯამში ქმნის ერთიან მარეგულირებელ საბაზისო სტანდარტებს. ასოცირების ხელშეკრულების დანართი XXX შრომის უსაფრთხოების მიმართულებით ითვალისწინებს ევროკავშირის ჩარჩო დირექტივას (N 89/391/EEC), რომელიც წევრ ქვეყნებში ძირითადად კანონის ან კანონქვემდებარე ნორმატიული აქტის სახითაა მიღებული და 25 დირექტივას, რომელიც ადგენს მინიმალურ მოთხოვნებს კონკრეტული ტექნიკური მახასიათებლების მიმართ (სამუშაო ადგილი, სამუშაო მოწყობილობა, საწარმოო ხმაური, ქიმიკატების მოხმარება და ა.შ). აღსანიშნავია, რომ მათგან 2 დირექტივა, რომელიც უშუალოდ არეგულირებს ზემოხსენებულ საკითხებს გემებზე, არ არის ადაპტირებული ევროკავშირის წევრი ქვეყნების კანონმდებლობაში, იმ მარტივი მიზეზის გამო, რომ ისინი ჩაკეტილ ქვეყანათა რიცხვს განეკუთვნებიან (ჩეხეთის რესპუბლიკა, სლოვაკეთი,ლუქსემბურგი, ავსტრია და სხვა.).   დირექტივების ნაწილი ჩარჩო დირექტივისგან დამოუკიდებლად არეგულირებენ შრომისა და უსაფრთხოების სპეციფიკურ სფეროებს. მაგალითად, დირექტივა ისეთი სამუშაოების შესრულებაზე, რომლებიც დაკავშირებულია აზბესტის გამოყენებასთან, მაიონიზებელ რადიაციასთან, საავადმყოფოებსა და ჯანდაცვის სექტორში მძიმე დაზიანებებთან. 

[bookmark: _GoBack]აღსანიშნავია, რომ დირექტივების მიღებამდე, მოსამზადებელი პერიოდის განმავლობაში, ქვეყნებში იქმნებოდა პასუხისმგებელი უწყება, რომელიც ევროკავშირის მხარდაჭერის პარალელურად შეისწავლიდა არსებულ სიტუაციასა და მოსალოდნელ ცვლილებებს მოთხოვნებიდან გამომდინარე, რომლის დროსაც ხდებოდა, როგორც ფინანსური ისე თვისებრივი ანალიზი, რის საფუძველზეც იქმნებოდა სტრატეგული სამოქმედო გეგმა თითოეულ დირექტივაზე და დგინდებოდა განხორციელების ვადები. წევრი ქვეყნების უმრავლესობამ დირექტივების იმპლემენტაციის გზაზე, მათი მახასიათებლებიდან გამომდინარე აირჩია გარდამავალი, ტრანსპოზიციისთვის გარკვეული პერიოდები, რომლის დროსაც იგეგმებოდა სისტემატიურად საზოგადოებისთვის საინფორმაციო/საგანმანათლებლო ღონისძიებები მოსალოდნელი ცვლილებების, დანახარჯებისა და სარგებლის შესახებ. ამ მხრივ გამოირჩევა პოლონეთი, სლოვაკეთი, ესტონეთი, ლატვია, ლიეტუა და სხვა. 

გარდა იმისა, რომ შრომის უსაფრთოების მიმართულებით წარმოდგენილი დირექტივები ადგენენ მინიმალურ მოთხოვნებს, წევრი ქვეყნების უმრავლესობამ შეიმუშავა დამატებითი  ნორმები, რომლებიც უფრო მაღალ სტანდარტებს ადგენენ ვიდრე ეს ევროკავშირის კანონმდებლობითაა განსაზღვრული.  გამოირჩევიან პოლონეთი, რუმინეთი, სლოვაკეთი.

რაც შეეხება საქართველოს, ჩარჩო დირექტივა დღეისათვის სრულად ასახულია საქართველოს ეროვნულ კანონმდებლობაში -„შრომის უსაფრთხოების შესახებ“ საქართველოს ორგანული კანონის  სახით, ხოლო 2018 წლისათვის მისაღები დირექტივა ტრანსპოზიცირდა საზღვაო ტრანსპორტის სააგენტოს დირექტორის №05 ბრძანებაში - ,,საქართველოს სახელმწიფო დროშის ქვეშ მცურავ გემებზე ჯანმრთელობისა და უსაფრთხოების მინიმალური სტანდარტები“. დანარჩენი 24 დირექტივისთვის განხორციელების ვადები კი განსაზღვრულია 2019-2023 წლების პერიოდში.
2018 წელს მიღებული დირექტივა

1. დირექტივა 92/29/EEC გემებზე გაუმჯობესებული სამედიცინო მკურნალობის მიზნით უსაფრთხოებისა და ჯანმრთელობის მინიმალური მოთხოვნების შესახებ.  საზღვაო გემები წარმოადგენენ ისეთ სამუშაო ადგილებს, რომლებსაც გეოგრაფიული იზოლაციის გამო, მასზე მომუშავე ადამიანებისთვის გააჩნიათ უსაფრთხოებისა და ჯანმრელობის მაღალი რისკები. გემები უნდა შემოწმნდნენ რეგულარულად, გააჩნდეთ დასაქმებულებისთვის ადექვატური სამკურნალო საშუალებები.

შენიშვნა: აღნიშნული დირექტივა სრულად იქნა ასახული საქართველოს ეკონომიკისა და მდგრადი განვითარების სამინისტროს საზღვაო ტრანსპორტის სააგენტოს დირექტორის 2018 წლის 13 დეკემბრის №05 ბრძანებაში - ,,საქართველოს სახელმწიფო დროშის ქვეშ მცურავ გემებზე ჯანმრთელობისა და უსაფრთხოების მინიმალური სტანდარტების“ დამტკიცების შესახებ, რომელიც მიღებულია საზღვაო ტრანსპორტის სააგენტოს დირექტორის მიერ.
2019 წლისთვის მისაღები დირექტივები

2.  დირექტივა 89/391/EEC სამუშაო ადგილზე მუშაკთა უსაფრთხოებისა და ჯანმრთელობის გაუმჯობესების ხელშეწყობის მიზნით ზომების შემოღების შესახებ. დირექტივა აწესებს ვალდებულებებს როგორც დამსაქმებლებისთვის, ისე დასაქმებულებისთვის, რათა სამუშაო ადგილზე შემცირდეს საწარმოო ინცინდენტები და პროფესიული დაავადებების რაოდენობები. ვალდებულებები მოიცავენ რისკების შეფასებას, მართვასა და თავიდან აცილებას, უსაფრთხოების პოლიტიკის საერთო პოლიტიკის შემუშავებას, თანამშრომელთათვის შესაბამისი სწავლებების (ტრენინგების) ჩატარებას, სამუშაოზე რისკების პრევენციაზე პასუხისმგებელი პირის დანიშვნას, დასაქმებულებთან და მათ წარმომადგენლებთან კონსულტაციების გამართვას და მათ ჩართულობას შრომის უსაფრთხოებისა და ჯანმრთელობის საკითხებზე გადაწყვეტილების მიღების დროს.

3. დირექტივა 89/654/EEC სამუშაო ადგილზე უსაფრთხოებისა და ჯანმრთელობის მინიმალური მოთხოვნების შესახებ. დირექტივა მიზნად ისახავს სამუშაო ადგილზე დასაქმებულების უსაფრთხოებისა და ჯანმრთელობის დაცვას. ის აზუსტებს 89/391/EEC დირექტივის ზოგადად მოთხოვნებს შრომის უსაფრთხოებისა და ჯანმრთელობის დაცვის საკითხებთან დაკავშირებით. თუმცა, დირექტივა არ ვრცელდება: 1) იმ სამუშაო ადგილებზე, რომლებიც მდებარეობენ სატრანსპორტო საშუალებებში ან საწარმოს გარეთ მოცემული სატრასპორტო საშუალებებზე; 2) დროებით ან მობილურ სამუშაო მოედნებზე; საექსკავაციო ინდუსტრიებზე; 3) სათევზაო გემებზე; 4) სამინდვრე, სატყე და სხვა მიწასთან დაკავშირებულ სამუშაოებზე, რომლებიც მდებარეობენ სასოფლო და სატყეო საწარმოებისგან მოშორებით.
დირექტივა განსაზრავს:
-სამუშაო სივრცის განათებით უზრუნველყოფას რეკომენდირებული პარამეტრების შესაბამისად;
-სამუშაო სპეციფიკიდან გამომდინარე, ხშირი ან ხანგრძლივი შესვენებისას დასაქმებულთა,მათ შორის ორსული და  მეძუძური დედებისათვის უზრუნველყოფას კვებისა და დასვენების უზრუნველყოფისთვის გამოყოფილი შესაბამისი ფართით;
- სანიტარული წერტილების მოწყობას მოთხოვნების შესაბამისად;

4. დირექტივა 2009/104/EC სამუშაო ადგილზე მუშაკთა მიერ სამუშაო მოწყობილობების გამოყენებისათვის უსაფრთხოებისა და ჯანმრთელობის მინიმალური მოთხოვნების შესახებ. დირექტივა განსაზღვრავს დასაქმებულის მიერ სამუშაო ადგილზე სამუშაო აღჭურვილობის გამოყენებისას უსაფრთხოებისა და ჯანმრთელობის დაცვასთან დაკავშირებულ მინიმალურ მოთხოვნებს. იგი ადგენს ხმოვანი,  ხილული, სავალდებულო, მაფრთხილებელი, ამკრძალავი და სარეკომენდაციო  ნიშნების გამოყენებს. წინამდებარე რეგლამენტი ეხება ყველა იმ საწარმოს, ორგანიზაციასა და სამუშაო ადგილს, რომლებიც რეგულირდება სამუშაო ადგილზე უსაფრთხოებისა და ჯანმრთელობის დაცვის კანონით და სადაც შრომითი საქმიანობა ან სამუშაოსთან დაკავშირებული სწავლება ტარდება ასეთი საწარმოების და ორგანიზაციების ორგანიზაციულ-სამართლებრივი ფორმის ან/და ადგილმდებარეობის მიუხედავად. 
5. დირექტივა 90/270/EEC მონიტორიან დანადგარებთან მუშაობისთვის უსაფრთხოებისა და ჯანმრთელობის მინიმალური მოთხოვნების შესახებ. აღნიშნული დირექტივა იცავს დასაქმებულებს სამუშაო ადგილზე ეკრანიანი მოწყობილობების მავნე ზემოქმედებისგან. დირექტივა არ ვრცელდება სატრანსპორტო საშუალებებში არსებულ ეკრანიან მოწყობილობებზე; იმ კომპიუტერულ სისტემებზე, რომლებიც ძირითადად გამოიყენება საზოგადოებრივი მოხმარებისთვის; პორტატულ სისტემებზე, გარდა  სამუშაო ადგილზე გრძელვიადიანი გამოყენებისთვის განკუთვინილისა; პატარა ეკრანიან ხელსაწყოებზე (კალკულატორი, სალარო აპარატი, ა.შ.); ტრადიციულ საბეჭდ მანქანებზე.

6. დირექტივა 89/656/EEC სამუშაო ადგილზე მუშაკთა მიერ პერსონალური დამცავი აღჭურვილობის გამოყენებისთვის უსაფრთხოებისა და ჯანმრთელობის მინიმალური მოთხოვნების შესახებ. დირექტივა განმარტავს ტერმინს „ინდივიდუალური დამცავი საშუალება“: დასაქმებულის მიერ გამოყენებადი  ხელში დასაჭერი ან ჩასაცმელი დამცავი აღჭურვილობა, რომელიც იცავს მას სამუშაო ადგილზე წარმოქმნილი საფრთხისგან. დეფინიცია არ ვრცელდება გარკვეულ ნივთებზე, როგორებიცაა სასწრაფო და სამაშველო სამსახურების ხელსაწყოები, თავდაცვისა და შემკავებელი ხელსაწყოები. ინდივიდუალური დამცავი საშუალებები უნდა გამოიყენებოდეს მაშინ, როდესაც არსებული რისკების შემცირება შეუძლებელია კოლექტიური დამცავი საშუალებებით ან სამუშაოს საორგანიზაციო პროცედურებით. წევრმა სახელმწიფოებმა უნდა უზრუნველყონ, რომ ინდივიდუალურ დამცავ საშუალებებთან დაკავშირებული ზოგადი მოთხოვნების მიღება და დამსაქმებლების მიერ აღნიშნული საშუალებების მიწოდება დასაქმებულებისთვის. .გამოყოფილი ინდივიდუალური დაცვის საშუალებები უნდა იყოს სერტიფიცირებული და გააჩნდეს შესაბამისი CE ნიშანდება. დამსაქმებლებისა და დასაქმებულების ორგანიზაციებთან უნდა იმართებოდეს პერიოდული კონსულტაციები. დირექტივის დანართები მოიცავენ შემდეგ ინფორმაციებს: რისკის შეფასების ცხრილის ნიმუში (I), ინდივიდუალური დაცვის საშუალებების არასრული ჩამონათვალი (II), იმ საქმიანობის არასრული ჩამონათვალი, რომლებსაც შესაძლოა სჭირდებოდათ ინდივიდუალური დამცავი საშუალებები (III).
7. დირექტივა 92/58/EEC სამუშაოზე უსაფრთხოებასა და/ან ჯანმრთელობასთან დაკავშირებული ნიშნების განთავსების მიზნით მინიმალური მოთხოვნების შესახებ. დირექტივა აწესებს მინიმალურ მოთხოვნებს სამუშაო ადგილზე ჯანმრთელობისა და უსაფრთხოების ნიშნებთან დაკავშირებით. მაგალითად, ისინი შეიძლება აღნიშნავდნენ კონტეინერებისა და მილსადენების ადგილს, სახანძრო აღჭურვილობის განთავსების ადგილს, გარკვეულ საგზაო მარშრუტების მაჩვენებელს და ა.შ. დირექტივა არ ვრცელდება საშიში ნივთიერებების განთავსებაზე, თუ მას არეგულირებს სხვა დოკუმენტი. აგრეთვე, იმ ნიშნებზე, რომლებიც განკუთვნილია რეგულარული გზებისთვის, რკინიგზებისთვის, საჰაერო და საზღვაო მარშრუტებისთვის.
8. დირექტივა 92/91/EEC ბურღვის მეშვეობით მინერალების მოპოვების ინდუსტრიებში მუშაკთა უსაფრთხოებისა და ჯანმრთელობის დაცვის სრულყოფისთვის მინიმალური მოთხოვნების შესახებ. ამ დირექტივის აღსრულებისას, დამსაქმებლები ვალდებულნი არიან გაითვალისწინონ უსაფრთხოების ზომები სამუშაოს საწყის ეტაპზევე; დარწმუნდნენ, რომ ადგილზე არის ზედამხედველი პირი და, რომ უსაფრთხოების ინსტრუქციები ცნობილია ყველა დასაქმებულისთვის.
9. დირექტივა 92/104/EEC ზედაპირზე და მიწის ქვეშ მინერალების მოპოვების ინდუსტრიებში მუშაკთა უსაფრთხოებისა და ჯანმრთელობის დაცვის სრულყოფისთვის მინიმალური მოთხოვნების შესახებ. დირექტივა ვრცელდება მიწის ზედაპირსა და მიწის ქვეშ მომპოვებელ ინდუსტრიებზე, მათ შორის მინერალების შემსწავლელ და გასაყიდ სამუშაოებზე. დირექტივა არ ვრცელდება უკვე მოპოვებული მინერალების შემდგომ არსებულ პროცესებზე. დირექტივის მოთხოვნების მიხედვით, დამსაქმებელი ვალდებულია უზრუნველყოს დასაქმებულებისთვის უსაფრთხო და ჯანსაღი სამუშაო გარემო, ადგილები, სადაც არსებობს განსაკუთრებული საფრთხე, უნდა იყოს მარკირებული შესაბამისი გამაფრთხილებელი ნიშნებით. ასევე დასასვენებელი ოთახი, რომელიც უნდა იყოს ადეკვატური მუშების რაოდენობის შესაბამისად და   საკმარისად აღჭურვილი მაგიდებით/სავარძლებით. ასევე ვალდებულია სამუშაოების შესრულება განახორციელოს კვალიფიციური პერსონალის, რომელთაც გავლილი აქვთ შესაბამისი სწავლება, რათა  შეძლონ დაკისრებული ვალდებულების შესრულება შესაბამისი ინსტრუქციების თანხლებით.

10. დირექტივა 92/57/EEC დროებით ან მოძრავ სამშენებლო უბნებზე უსაფრთხოებისა და ჯანმრთელობის მინიმალური მოთხოვნების იმპლემენტაციის შესახებ.
აღნიშნული დირექტივა მიზნად ისახავს სამუშაო მოედნებზე უკეთესი სამუშაო პირობების ხელშეწყობას. აღნიშნული სექტორის სამუშაოები ავტომატურად მოიაზრებიან მაღალი რისკის შემცველ სამუშაოებად. დირექტივის მოთხოვნების მიხედვით შრომის უსაფრთხოებისა და ჯანმრთელობის დაცვის საკითხები გათვალისწინებული უნდა იყოს პროექტის როგორც დასაწყისში, ისე მისი განხორციელების დროს. ნებისმიერი რისკის თავიდან ასაცილებლად, დირექტივა ასე აწესებს პასუხისმგებლობის ჯაჭვს და მისით აკავშირებს ყველა ჩართულ მხარეს.
დირექტივა ვრცელდება როგორც კერძო, ისე საჯარო დაწესებულებებზე და ყველა სექტორზე (ინდუსტრიული, სასოფლო, კომერციული, ადმინისტრაციული, სერვისის, საგანმანათლებლო, კულტურული, დასვენებების და სხვა სექტორებზე). დირექტივა არ ვრცელდება საბურღ და საექსკავაციო ინდუსტრიებზე.

11. დირექტივა 2002/44/EC მუშაკთა ფიზიკური აგენტებისგან (ვიბრაცია) გამოწვეული პოტენციური რისკის წინაშე დაყენებასთან დაკავშირებით უსაფრთხოებისა და ჯანმრთელობის მინიმალური მოთხოვნების შესახებ. დირექტივის ამოცანაა მექანიკური ვიბრაციის ზეგავლენისგან დასაქმებულების უსაფრთხოებისა და ჯანმრთელობის დაცვის გაუმჯობესება, რა ვიბრაცია იწვევს ადმიანის ძვალ-კუნთოვანი, ნეიროლოიგიური და  სისხლძარღვოვანი ნაწილების პოტენციურ მოშლას. სანიტარიული ნორმების დაცვა,  აუცილებელია ყველა ორგანიზაციისა და იურიდიული პირისათვის ქვეყნის მთელ ტერიტორიაზე განურჩევლად საკუთრების ფორმისა.

12. დირექტივა 2009/148/EC სამუშაოზე აზბესტის ზემოქმედებასთან დაკავშირებული რისკებისგან მუშაკთა დაცვის შესახებ. დირექტივა მიზნად ისახავს აზბესტის ზემოქმედებისას გამოწვეული რისკებისგან დასაქმებულთა ჯანმრთელობის დაცვას. ის აწესებს კონკრეტულ მოთხოვნებსა და აზბესტის ზემოქმედების შეზღუდვებს, შემდეგ საკითხებთან მიმართებაში: ა) დემონტაჟი, შეკეთება, მოვლა-პატრონობა და აზბესტის მოშორებასთან დაკავშირებული სამუშაოები; ბ) დასაქმებულების ინფორმირება, კონსულტაციები და სწავლებები; გ) ჯანმრთელობის მონიტორინგი.

13. დირექტივა 1999/92/EC ფეთქებადი ატმოსფეროს გამო პოტენციური რისკის ქვეშ მყოფ მუშაკთა უსაფრთხოებისა და ჯანმრთელობის დაცვის გაუმჯობესების მიზნით მინიმალური მოთხოვენების შესახებ. დირექტივა აწესებს მინიმალურ მოთხოვნებს ფეთქებადი ატმოსფეროსგან წარმოქმნილი რისკების თავიდან აცილებისთვის. „ფეთქებადი ატმოსფერო“ გულისხმობს ჰაერში აალებადი ნივთიერებების შერევას აირების, ორთქლის, აეროზოლის ან მტვრის სახით, რომლის დროსაც აალების შემდეგ წვა მთელს (არადამწვარ) ნაერთზე ვრცელდება. დამსაქმებელმა უნდა მიიღოს ყველა ის პრევენციული ზომა, რაც შეამცირებს აფეთქების რაოდენობას და ხარისხს და დასაქმებულებზე მათ ზეგავლენას.

14. დირექტივა 2006/25/EC მუშაკთა ფიზიკური აგენტებისგან (ხელოვნური ოპტიკური რადიაცია) გამოწვეული პოტენციური რისკის წინაშე დაყენებასთან დაკავშირებით უსაფრთხოებისა და ჯანმრთელობის მინიმალური მოთხოვნების შესახებ. აღნიშნული დირექტივა წარმოადგენს ფიზიკური აგენტებისგან გამოწვეული პოტენციური რისკისგან დამცავი 4 დირექტივის ნაწილს: ხმაური, ვიბრაცია, ელექტრომაგნეტური ველი და ოპტიკური რადიაცია.

15. დირექტივა 93/103/EC თევზჭერისთვის განკუთვნილ გემებზე მუშაობისთვის უსაფრთხოებისა და ჯანმრთელობის მინიმალური მოთხოვნების შესახებ. აღნიშნული დირექტივა ხაზს უსვამს იმ ვალდებულებებს, რომელიც განკუთვნილია სათევზაო გემებზე დასაქმებულების უსაფრთხოებისთვის. სათევზაო გემების მეპატრონეები ვალდებულნი არიან უზრუნველყონ, რომ გემების გამოყენებამ საფრთხე არ შეუქმნან მასზე მომუშავე ადამიანების უსაფრთხოებასა და ჯანმრთელობას. სახელმწიფოები ვალდებულნი არიან სპეციალური ორგანოების მიერ პერიოდულად შეამოწმონ გემების გამართულობა და უზრუნველყონ მათი შესაბამისობა ამ დირექტივასთან.


16. დირექტივა 90/269/EEC ტვირთის ხელით აწევის დროს, მუშაკთა მიერ განსაკუთრებით ზურგის დაზიანების საფრთხის არსებობის პირობებში, ჯანმრთელობისა და უსაფრთხოების მინიმალური მოთხოვნების შესახებ. დირექტივის მიზანს წარმოადგენს ევროკავშირის ტერიტორიაზე დასაქმებულების დაცვა ტვირთის ხელით აწევით წარმოქმნილი რისკებისგან. დამსაქმებელი ვალდებულია მიიღოს ყველა ზომა, რათა დასაქმებულებს არ მოუწიოთ ტვირთების ხელით აწევა. იქ ,სადაც შეუძლებელია ტვირთის ხელით აწევის თავიდან აცილება, დამსაქმებელი ვალდებულია მოაწყოს სამუშაო გარემო ან აღჭურვოს დასაქმებულები შესაბამისი საშუალებებით, რათა შემცირდეს ტვირთის ხელით აწევისგან წარმოქმნილი რისკები.

17. დირექტივა 98/24/EC სამუშაოზე ქიმიურ აგენტებთან დაკავშირებული რისკებისგან მუშაკთა უსაფრთხოებისა და ჯანმრთელობის დაცვის შესახებ. დირექტივა აწესებს მინიმალურ მოთხოვნებს სამუშაოს შესრულების პერიოდში ქიმიური აგენტების ზემოქმედებისგან დასაქმებულების დაცვისთვის. დამსაქმებელი ვალდებულია წინასწარ განსაზღვროს ესა თუ ის ქიმიური აგენტი შეიცავს თუ არა საფრთხეს და თუ შეიცავს, შეაფასოს მისი რისკი დასაქმებულის ჯანმრთელობისა და უსაფრთხოების ზემოქმედებასთან დაკავშირებით. დამსაქმებელმა მინიმუმამდე უნდა დაიყვანოს ან თავიდან აირიდოს რისკები, რისთვისაც უნდა გამოიყენოს და აღჭურვოს დასაქმებულებულები შესაბამისი ხელსაწყოებით. იქ, სადაც ეს შესაძლებელია, ქიმიური ნივთიერებები ან პროცესები, უნდა ჩანაცვლდეს ნაკლებად სახიფათო ნივთიერებებით ან პროცესებით.

18. დირექტივა 2000/54/EC სამუშაოზე ბიოლოგიური აგენტების ზემოქმედებისას არსებული რისკებისგან მუშაკთა დაცვის შესახებ. დირექტივა დასაქმებულების დასაცავად აწესებს შეზღუდვებს იმ ბიოლოგიური აგენტების ზემოქმედებისგან, რომლის თავიდან აცილებაც შეუძლებელია (მაგ.: მიკრო-ორგანიზმები ან უჯრედული კულტურები). ბიოლოგიური აგენტები დაყოფილია 4 რისკ ჯგუფად: 1) აგენტები, რომლებმაც შესაძლოა არ გამოიწვიონ დაავადებები; 2) აგენტები რომლებიც იწვევენ დაავადებებს, მაგრამ შესაძლოა არ გავრცელდნენ საზოგადოებაში; 3) აგენტები რომლებიც იწვევენ დაავადებებს, შესაძლოა გავრცელდნენ საზოგადოებაში და რომელთა მკურნალობაც შესაძლებელია. 4) აგენტები რომლებიც იწვევენ მძიმე ადამიანურ დაავადებებს. მათ გააჩნიათ გავრცელების მაღალი რისკი და მათი ეფექტური მკურნალობა შეუძლებელია.


19. დირექტივა 2003/10/EC მუშაკთა ფიზიკური აგენტებისგან (ხმაური) გამოწვეული პოტენციური რისკის წინაშე დაყენებასთან დაკავშირებით უსაფრთხოებისა და ჯანმრთელობის 68 მინიმალური მოთხოვნების შესახებ. დირექტივა აწესებს დღიურ ან კვირის მინიმალურ და მაქსიმალურ ზღვრებს. მინიმალური ზღვარი არის 80 დბ (დეციბელი), ხოლო მაქსიმალური - 85 დბ (დეციბელი). დამსაქმებელი ვალდებულია გაზომოს ხმაურის დონე და საჭიროების შემთხვევაში მიიღოს შესაბამისი პრევენციული ზომები.

20. დირექტივა 2004/37/EC სამუშაოზე კანცეროგენებისა და მუტაგენების ზემოქმედებასთან დაკავშირებული რისკებისგან მუშაკთა დაცვის შესახებ. აღნიშნული დირექტივა აწესებს მინიმალურ მოთხოვნებს კარცინოგენებისა და მუტაგენების ზემოქმედებისგან დასაქმებულების დასაცავად. დასაქმებულების ჯანმრთელობისა და უსაფრთხოების დასაცავად დირექტივა ითვალისწინებს ზეგავლენების შეზღუდვებს და დამცავი ზომების შემოღებას. 

21. დირექტივა 2004/40/EC მუშაკთა ფიზიკური აგენტებისგან (ელექტრომაგნიტური ველი) გამოწვეული პოტენციური რისკის წინაშე დაყენებასთან დაკავშირებით უსაფრთხოებისა და ჯანმრთელობის მინიმალური მოთხოვნების შესახებ. დირექტივა აწესებს სპეციალურ მოთხოვნებს დასაქმებულების ელექტრომაგნიტური ველისგან მოკლევადიან პირდაპირი ან არაპირდაპირი ზემოქმედებისგან დასაცავად. დირექტვივა არ ვრცელდება გრძელვადიან ზემოქმედების ეფექტზე, თუმცა შესაბამისი სამეცნიერო ფაქტის გამოვლენის შემთხვევაში, ევროკავშირის კომისია იტოვებს უფლებას დამატებითი რეკომენდაციების მიცემაზე. წევრ ქვეყნებს აქვთ უფლება დააწესონ დირექტივაზე უფრო მკაცრი მოთხოვნები.

22.  დირექტივა 91/322/EEC სამუშაო ადგილზე ქიმიური, ფიზიკური და ბიოლოგიური აგენტების ზემოქმედებით გამოწვეული რისკებისგან მუშაკთა დაცვის შესახებ. დირექტივა შეეხება სამუშაო ზონის ჰაერში ქიმიური, ფიზიკური და ბიოლოგიური  ნივთიერებების ჰიგიენური ნორმატივების განსაზღვრას და შრომის პირობების ჰიგიენური შეფასებისათვის გამოიყენება შემდეგი მიზნით: მომუშავეთა სამუშაო პირობების შესამოწმებლად ჰიგიენურ ნორმატივებთან შესაბამისობის განსაზღვრისთვის; გამაჯანსაღებელი ღონისძიებების ჩატარებისას პრიორიტეტული მიმართულების დადგენისა და მისი ეფექტურობის განსაზღვრისათვის; პროფესიული რისკის დონის დასადგენად, პროფილაქტიკური ღონისძიებების გასატარებლად და დასაქმებულთა სოციალური დაცვის ღონისძიებების დასასაბუთებლად; პროფესიული დაავადებების და მოწამვლების შემთხვევათა გამოსაკვლევად. დირექტივაში ინფორმაცია ქიმიური ნივთიერებების შესახებ წარმოდგენილია არსებითი ცხრილების სახით დანართებში, სადაც თითოეული ნივთიერების შესახებ მოყვანილია შემდეგი მონაცემები: ქიმიური დასახელება (ანბანური წესით), ზდკ-ს სიდიდეები (მგ/მ3), აგრეგატული მდგომარეობა, საშიშროების კლასები, ბიოლოგიური ზემოქმედების თავისებურება, რიგ შემთხვევაში შენიშვნები უსაფრთხოების სტანდარტული ფრაზების მითითებით. დირექტივების ნორმატივების დაცვა ქიმიური, ფიზიკური და ბიოლოგიური აგენტების უსაფრთხო გამოყენების მიზნით სავალდებულოა ყველა საწარმოსათვის საკუთრების ორგანიზაციულ-სამართლებრივი ფორმისა და უწყებრივი დაქვემდებარების მიუხედავად.

23. დირექტივა 2000/39/EC, რომლითაც ფორმირდება დასაქმების სახეობის მიხედვით მავნე ზეგავლენის შეზღუდვების ინდიკატიური მაჩვენებლების პირველი სია, სამუშაოზე ქიმიურ ნივთიერებებთან დაკავშირებული რისკებისგან მუშაკთა ჯანმრთელობისა და უსაფრთხოების დაცვის შესახებ საბჭოს 98/24/EC დირექტივის იმპლემენტაციის მიზნით. დირექტივა განსაზღვრავს აეროზოლების ზღვრულად დასაშვებ კონცენტრაციებს სამუშაო სივრცეში. გამოიყენება საწარმოო შენობების, ტექნოლოგიური პროცესების, მოწყობილობების, ვენტილაციის დაპროექტებისას, საწარმოო გარემოს ხარისხის კონტროლისა და დასაქმებულთა ჯანმრთელობაზე არახელსაყრელი ზემოქმედების პროფილაქტიკისათვის.  დირექტივაში განსაზღვრულია ქიმიური ნივთიერებების კონცენტრაციები, რომელმაც ყოველდღიურ სამუშაოზე 8 საათის და კვირაში არა უმეტეს 40 საათისა, მთელი სამუშაო სტაჟის განმავლობაში არ უნდა გამოიწვიოს დაავადება, ან ჯანმრთელობის მდგომარეობიდან გადახრა, გამოვლენილი კვლევის თანამედროვე მეთოდებით უშუალოდ მუშაობის პროცესში, ან/და ახლანდელი და მომდევნო თაობების სიცოცხლის შორეულ პერიოდში. დირექტივაში განსაზღვრულია მაქსიმალურად ერთჯერადი ზღვრულად დასაშვები კონცენტრაციები (შემდგომში - ზდკ). მაღალკუმულაციური თვისებების მქონე ნივთიერებებისათვის მაქსიმალურ ერთჯერად ზდკ-სთან ერთად დადგენილია საშუალო ცვლური ზდკ. ქიმიური ნივთიერებების ჩამონათვალში ზდკ სიდიდეებთან ერთად მითითებულია აეროზოლების საშიშროების კლასი. ადამიანის ორგანიზმზე ზემოქმედების ხარისხის მიხედვით მავნე ქიმიური ნივთიერებები დაყოფილია საშიშროების 4 კლასად:
ა) განსაკუთრებით საშიში ნივთიერებები;
ბ) ძლიერ საშიში ნივთიერებები;
გ) ზომიერად საშიში ნივთიერებები;
დ) მცირედ საშიში ნივთიერებები.

24. დირექტივა 2006/15/EC, რომლითაც ფორმირდება დასაქმების სახეობის მიხედვით მავნე ზეგავლენის შეზღუდვების ინდიკატიური მაჩვენებლების მეორე სია, საბჭოს 98/24/EC დირექტივის იმპლემენტაციის მიზნით. დირექტივა განსაზღვრავს დასაქმებულთა უსაფრთხოებას, ჯანმრთელობას და სამუშაო სივრცეში სხვადასხვა ნივთიერებების ჰიგიენურ ნორმატივებს. დასაქმებულთა პროფესიული უსაფრთხოების მიზნით დირექტივაში ფორმირებულია სამუშაო სივრცეში მავნე ნივთიერებების შემცველობის ზღვრულად დასაშვები კონცენტრაციების მაჩვენებლები. აღნიშნული დაფუძნებულია მეცნიერულ კვლევებზე და განსაზღვრავს ნივთიერებების ზღვრულად დასაშვებ კონცენტრაციებს, რომელიც წარმოადგენს დასაქმებულების ორგანიზმზე  ზემოქმედების ისეთ ზღვარს, რომელიც ვერ მოახდენს უარყოფით ზეგავლენას მის ჯანმრთელობაზე. ინდიკატორები გამოიყენება დამსაქმებლის მიერ სამუშაო ადგილებზე რისკების შეფასების და მართვის სისტემის დასანერგად. განსაზღვრულია ისეთი ნივთიერებებისათვის, როგორიცაა: ნიკოტინი, მჟავა, მეთანოლი, აცეტონიტრილი, ნიტრობენზინი, დიეთილამინი, კარბონ დიოქსიდი, ციანამიდი, ბრომინი, ფოსფორის პენტაქლორიდი, პირეტიუმი, პენტაოქსიდი, ბარიუმი, ვერცხლი.

25. დირექტივა 2009/161/EU, რომლითაც ფორმირდება დასაქმების სახეობის მიხედვით მავნე ზეგავლენის შეზღუდვების ინდიკატიური მაჩვენებლების მესამე სია, საბჭოს 98/24/EC დირექტივის იმპლემენტაციის მიზნით. დირექტივა განსაზღვრავს ქიმიური ნივთიერებების ზღვრულად დასაშვები კონცენტრაციებს და ზემოქმედების დონეებს. დირექტივაში განსაზღვრული კრიტერიუმები დადგენილია ინსტრუმენტალურ სამეცნიერო კვლევებზე დაყრდნობით. დირექტივაში განსაზღვრულია 19 ნივთიერების სახელწოდება, ზდკ და ზდდ, აგრეგატული მდგომარეობა, მავნეობა, მაქს. ექსპოზიციის  დრო და ხანგრძლივობა.

26. დირექტივა 2010/32/EU, რომელიც უზრუნველყოფს ევროპის ჰოსპიტალურ და ჯანდაცვის სფეროს დამსაქმებელთა ასოციაციისა (HOSPEEM) და საჯარო სამსახურის კავშირების ევროპული ფედერაციის (EPSU) მიერ გაფორმებულ ჰოსპიტალურ და ჯანდაცვის სექტორში ბასრი სამედიცინო ინსტრუმენტების გამოყენებისას დაზიანებების თავიდან აცილების შესახებ ჩარჩო შეთანხმების იმპლემენტაციას. დირექტივა განსაზღვრავს სტაციონარებსა და ჯანმრთელობის დაცვის სისტემაში დასაქმებულთა მწვავე ტრავმებისგან დაცვის ზოგად წესებს. დირექტივის მიზანს წარმოადგენს ჯანდაცვის სექტორში დასაქმებულთა ჯანმრთელობის და უსაფრთხოების დაცვა. გამოიყენება დამსაქმებლის მიერ სამუშაო ადგილებზე/სივრცეში რისკების შეფასების და მართვის სისტემის დანერგვისას. ითვალისწინებს პერსონალის სწავლებას და  შესაბამის აღჭურვას დასაქმებულთა ტრავმირების და სტაციონარშიდა ინფექიებისგან დაცვის მიზნით.


